
 Búgingi kúnde hár bir sabaqta, sol sabaqtıń mazmunına sáykes keletuǵın, 

oqıwshılardı shaqqanlıqqa, erkin pikirlewge úyretetuǵın interaktiv metodlardı 

tańlaw, oqıtıwshı basqarıwshı emes, al shólkemlestiriwshi, oqıwshılardıń jasırınıp 

jatqan pikirlerin shıǵara alıwshı sıpatında qatnasıwı, búgingi tálimniń talabı bolıp 

esaplanadı. Usı kózqarastan qaraqalpaq adebiyatı boyınsha shólkemlestirilgen 

mashqalalı, monografiyalıq hám sholıw lekciyaları; konferenciya, seminar 

sabaqlarında filosofiya, matematika, geografiya, til bilimi, ádebiyattanıw, tariyx, 

estetika, pedagogika, psixologiya ilimleri menen baylanıs integraciyasın 

támiyinlew; kognitivlik, refleksiv texnologiyalar, oqıwshılardıÍń motivaciyası, 

kórkem tekstler ústinde islew, mashqalalı máselelerdiń nátiyjeli sheshimleri 

tiykarında  jetistiriw eń kerekli metodikalıq máselelerden esaplanadı. 

Ulıwma orta bilim beriw mektepleriniń 10-klasında qaraqalpaq ádebiyatı 

pánin oqıtıwda jáhán pedagogika ilimi jetiskenliklerine tiykarlanǵan shaxsqa 

baǵdarlanǵan bilimlendiriwdiń mashqalalı hám óz betinshe oqıtıw formaları, 

nátiyjeli bilimdi sıpatlawshı hám ámelde jaqsı nátiyje beretuǵın kreativlik, 

kognitivlik, evrastikalıq innovaciyalıq texnologiyalardan paydalanıw usılları 

oqıwshılardıń ózbetinshe bilim alıw qábiletlerin rawajlandırıw arqalı jetiristiriledi.  

Ulıwma orta bilim beriw mektepleriniń 10-klasında qaraqalpaq ádebiyatı 

sabaqlarında oqıwshılardıń motivaciyası hám kommunikativ kompetenciyasın 

asırıwdıń metodikalıq jıynaǵı interaktiv metodlarǵa  (klaster, insert, aqlıy hújim, 

múyeshler) mólsherlengen autentikalıq oqıw materialları tiykarında jetistirilgen 

hám tálimniń zamanagóy metodlarınan paydalanıw boyınsha tiyisli usınıs hám 

kórsetpeler islep shıǵılıwı tiyis.  

Ulıwma orta bilim beriw mektepleriniń 10-klası ushın qaraqalpaq ádebiyatı 

pán baǵdarlamasında berilgen kórkem shıǵarmalardı tallawdıń ilimiy teoriyalıq 

hám metodikalıq tiykarları oqıwshılardıń qaraqalpaq ádebiyatı boyınsha teoriyalıq 

túsinikleri  hám kórkem tekst ústinde islew kónlikpelerin rawajlandırıw, klastan tıs 

jumıslar oqıwshılardın ádebiy keshe, konferenciya, kórgizbeli múyesh, dógerek 

jumısların interaktiv texnologiyalar menen úyreniwdiń dóretiwshilik 

kompetenciyaları hám nátiyjeleri úlken áhmiyetke iye. 

Ulıwma orta bilim beriw mektepleriniń 10-klası ushın arnalǵan qaraqalpaq 

ádebiyatı baǵdarlamasına kirgizilgen ádebiy materiallardıń sapası hám mazmunı 

mámleketlik bilimlendiriw standartı talaplarına juwap beredi. 2022-jılı 10-klass 

oqıwshıları ushın “Qaraqalpaq ádebiyatı” sabaqlıǵı dúzilgen. Bul sabaqlıqtıń 

mazmunına berilgen ádebiy materiallar tórt bólimge  ajıratılıp kirgizilgen.  

I bólim “Xalıq awızeki dóretiwshiligi tuwralı bilimlerdi ulıwmalastırıw” dep 

atalıp, bul bólimge:  “Edige” (dástanınan úzindi),  “Qoblan” (dástanınan úzindi), 

áyyemgi dáwir ádebiyatınıń rawajlanıw basqıshları. Áyyemgi Shıǵıs ádebiyatı, 

Antik dáwir (áyyemgi Greciya hám Rim) ádebiyatı, Esxil: “Shınjırlanıp bánt 

etilgen Prometey”, teoriyalıq maǵlıwmatlar berilgen. Sabaqlıqta “Orta ásirlerdegi 

túrkiy xalıqlar ádebiyatınıń rawajlanıw baǵdarları” dep atalǵan II bólimine: Yusup 

Has Hajibtıń “Baxıtqa baslawshı bilim” shıǵarması, Sulayman Baqırǵaniydiń 

dóretiwshiligi, Orta ásirler dúnya ádebiyatınıń rawajlanıw basqıshları, Migel de 

Servantestıń “Lamanchlı don Kixot” (romannan úzindi) hám teoriyalıq 

maǵlıwmatlar; “XVIII-XIX ásirlerde qaraqalpaq ádebiyatınıń rawajlanıw 

baǵdarları” dep atalǵan III bólimine: Jiyen Amanlıq ulınıń “Posqan el” poeması, 

Kúnxojanıń “El menen”, Ájiniyazdıń “Bozataw” poeması, Berdaqtıń “Shejire”, 

“Ernazar biy”, Qaraqalpaq hám ózbek ádebiyatında hayallar dóretiwshiligi. 

Nadirabegim, Sápiwra Jayılbek qızı, XVIII-XIX ásirlerde jáhán ádebiyatınıń 

rawajlanıw baǵdarları, A.S.Pushkinniń “Baxshasaray fontanı”, teoriyalıq 

maǵlıwmatlar, romantizm hám realizm temaları berilgen. 

 Sabaqlıqtıń “XX ásirlerde qaraqalpaq ádebiyatınıń rawajlanıw baǵdarları” 

dep atalǵan IV bólimine: Seyfulǵabit Májitovtıń “Iniyat bolısqa”, “Qız-

kelinsheklerge” qosıqları, Máwdid Bekmuxammed ulınıń dóretiwshiligi, 

Q.Áwezovtıń “Tilek jolında” (dramadan úzindi), Abdurauf  Fitrattıń “Abılfayzxan” 

(dramadan úzindi), teoriyalıq maǵlıwmatlar, ádebiy shıǵarma qaharmanı, Erix 

Mariya Remarktıń  “Batıs frontta ózgeris joq” (romannan úzindi), qosımsha oqıw 

ushın Abdulla Qadiriydiń “Ótken kúnler” (romannan úzindi), S.Bahadırovanıń 

“Anama xat” gúrrińleri kirgizilgen [1]. 

10-klass ushın arnalǵan qaraqalpaq ádebiyatı baǵdarlamasın dúziwde 

tematikalıq-xronologiyalıq princip saqlanǵan. Sonlıqtan, baǵdarlamaǵa kirgizilgen 

ádebiy materiallar tiykarınan izbe-izlik penen orın alǵan. Bul baǵdarlamada 

ádebiyattıń xarakterli belgileri tuwralı maǵlıwmatlar berilgen. Jáne de sabaqlıqta 

shayır-jazıwshılardıń dóretiwshiligi tereń tallanǵan. Olardıń dóretpelerinen tekstler 

kóp kirgizilgen. Oqıwshılardıń jas ózgesheliklerin esapqa alıp tekstlerge tereń 

didakdikalıq tallaw jasalǵan. Bunday etip tekstlerdiń sabaqlıqqa kóbirek beriliwi 

oqıwshılardıń qızıǵıwshılıǵın arttıradı. Hárbir tema boyınsha oqıwshılar ushın 

tayarlanǵan sorawlar metodikalıq talaplarǵa juwap beredi. 

Ádebiyat páni baǵdarlamasında berilgen kórkem shıǵarmalardı tallaw hám 

oǵan qoyılatuǵın talaplar, tekstti talqılaw, tallawdıń túrleri hám usılları sabaq 

barısında úyreniledi. Kórkem shıǵarmanı tallaw arqalı oqıwshılarǵa ádep-ikramlıq, 

estetikalıq, ruwxıylıq tárbiya beriw máseleleri, oqıwshılarǵa hárbir xalıqtıń óziniń 

joqarı mádeniyatı, ruwxıylıǵı menen kúshli ekenligi jeterli túsindiriledi. Usı pán 

arqalı sabaq túrleri hám onı shólkemlestiriw usılları, oqıtıw tipleri, oqıwshıǵa 

sabaqtı túsindirip, úyretip, kórsetip oqıtıw tipi, problemalıq oqıtıw tipi, 

differenciyalastırılǵan oqıtıw tipi, baǵdarlamalastırılǵan oqıtıw tipleri úyrenip 

shıǵıldı. Sabaq túrleri bolǵan jańa bilim beriw, seminar, oyın, jarıs, test, 

konferenciya hám pikirlesiw sabaqları arqalı baǵdarlamada berilgen materiallar 

haqqında túsinik berildi. Qaraqalpaq ádebiyatın oqıtıw barısında oqıwshılardı tereń 

bilimge úyretetuǵın, sabaqta qaraqalpaq ádebiyatı boyınsha materiallardı 

úyretiwde  muǵallimlerden pedagogikalıq  hám metodikalıq sheberlikler talap 

etedi.  Hárbir ádebiyat sabaǵı filosofiya, til bilimi, ádebiyattanıw ilimi, tariyx, 

estetika, pedagogika, psixologiya pánleri menen baylanıslı úyrenildi. 

Qaraqalpaq ádebiyatın oqıtıw boyınsha mámleketlik bilimlendiriw 

standartlarına muwapıq oqıwshılardıń bilimin qáliplestiriw hám rawajlandırıw, 

sonday-aq, olardıń ilimiy-metodikalıq bilim dárejesin jetilistiriw usaǵan 

metodikalıq máseleler kórip shıǵıldı. Qaraqalpaq ádebiyatınıń oqıtılıwı,   

qaraqalpaq ádebiyatınan baǵdarlama, sabaqlıq hám oqıw qurallarınıń dúziliw 

principleri,  ádebiyattı oqıtıwdıń bir sistemaǵa túsiw jolları, ǵárezsizlik dáwirdegi 

qaraqalpaq ádebiyatın oqıtıw metodikası hám onıń rawajlanıw baǵdarları úyrenildi.  

10-klaslarda qaraqalpaq ádebiyatın oqıtıwda konferenciya sabaǵı az 

qollanıladı. Oqıwshılardıń bilimin hám kónlikpelerin tekserip kóriw sabaǵı, 

qaraqalpaq ádebiyatın oqıtıwda bul sabaq tipi shıǵarma hám bayan jumısların 

ótkeriw barısında qollanıladı. Bul ádebiyat sabaqlarında pedagogikalıq 

texnologiyadan paydalanıw usılları, tálim-tárbiya processindegi oqıtıwshı hám 

oqıwshı arasındaǵı qarım-qatnastı, olardıń rollerin ózgertiw zárúrligi, 

pedagogikalıq texnologiya haqqında, interaktiv oqıtıwdıń texnologiyalıq 

ózgeshelikleri jóninde maǵlıwmatlar aytıldı. Jáne de qaraqalpaq ádebiyatı 

sabaqlarında interaktiv texnologiyalardı qollanılıwı, aqıl hújimi, klaster, 

múyeshler, úsh basqıshlı intervyu, dóńgelek stol, zigzag hám insert metodlarına 

anıqlamalar berildi. Kórkem shıǵarmalardı tallawdıń maqset hám principlerin 

úyreniw, ilimiy tallaw, estetikalıq tallaw, didaktikalıq tallaw, bul tallaw túrlerin 

ámeliyatta qollana biliw máselelerine dıqqat awdarıldı.  

